PABORO ISANGUENAQUINERI GARASIASATI

Paboro ibetsataigari Garasiasati.

1 1¢Aintajeguibi, Garasiasati?
Nasanguenataiguimini naro Paboro.
Te iragatina matsiguenga, teatisati
ingantina “Pinguenguitsataguete”.
Irianti Jesoquirisito agétina cara
nanguenguitsatomotagueigueri
matsiguenga. Aisati igdquina Tosorintsi
Iriri Jesoquirisito Ira cabiriqueri Itomi.
2Nacarataiguéri quemisantatsiri yaca,
nasanguenataiguémi nopiguemisantaca-
ganeegui canta Garasiaqué. 3Nocoguini
pérosati ingabintsaiguemita Pabati
Tosorintsi aisati iromagoriaséretagaiga-
naquemita cara intimacagaiguemi
caninasati. Ingantimirota Iriro aisati
Atingomi Jesoquirisito #Ira péicobiricai
jirai. Icamobicai arota iragabisaicotajai,
iraganinaséretdi, irobasiniatitajai. Te
iraninte antimaigue aisa ingantaigué
mari ibega iraegui tsoengatsi, ira
antaguetasantatsi tojai quimingari.
Icanque Quirisito cantacha nega
aroquenta icocaqueri Pabati Tosorintsi.
5Intsome angantocotiri: “Tosorintsi
caninarisonoriguinte pérosati”.

Paniro ini Agabisaicoontatsiri: Irianti
Jesoquirisito.

6Naquengaséretégotémi ati
picantaigaca. Icoigaiguémi Tosorintsi
icdbintsaiguémi Quirisito.
¢Omanapagueco yamai pijocajiro ora
Caninaro Nibarintsi piquemisantaigué?

¢Pijiqueco ainta basini ira agabisaicotai-
guémine? 7Teni irine basini
Agabisaicoontatsiri; paniro Quirisito.
Aisonori nocomantégotémiri catingasati.
Queroca piquemisantiri Iriro, quero
yogabisaicotajimi. Carari ainta basini
yamatobipémi yobomirintsitaigapémi.
Yogometaigapémi icampémi: “Quero
paniro yogabisaicotajimi Quirisito”.
Irantacagaigué€mi ora cagaro
caninatatsi. 8Aroca nomasiniatiquerome
ora aroque nocomantaiguémi,
caninataqueme iratsipiriacaquename
Tosorintsi cara Sharincabeniqué. Aisa
icanta, aintaca imasiniatitirome
ironomire Tosorintsi irisaanganetsite,
caninataqueme iratsipiriacaquerime
Tosorintsi aisati, iragdquerime
Sharincabeniqué. °Aroque nocomantai-
guémiro, yamai nagatsitaimiro: aintaca
pairiraca pasiniatiquerone ora
nocomantaiguémi, aro iratsipiriacaqueri
Tosorintsi cara Sharincabeniqué.
10¢Pijitaiguéco nocogui iraniacaninatina
matsiguenga? Tesonori. Irianti
Tosorintsi nocogasanti iraniacaninatina.
Aroca nanintabeta nanganinataguirime
matsiguenga, quero nacantinerime
Quirisito.

Ora icomantanti Paboro, iroonti

yoniagacari Jesoquirisito.
11Yamai, nopiguemisantacagane,

naninti pigéigue cagaro irinibare
matsiguenga ora nocomantaiguémi cara

ati ongantima iragabisaicotaigaimi
Quirisito. 12Te inguenguero
matsiguenga, te irogometinaro. Irianti
Jesoquirisito ogétacaquinaro
antagaisati. 13Piquemocotaiguina ati
nacantabeta jirai: naro jorio,
nomoncaratasantabitacaro omagaro ora
yametaiga nomatsiguenga. Pigbigué
aisati jirai naguisaigabitari antagaisati
quemisantatsiri, ira botobiritaigacari
Tosorintsi. Nocogabeca nojocaguirime
cara iquemisantaiguéri Quirisito.
14Aisonori nomoncaratasantabitacaro
antagaisati irogomeantane jirainisati
nomatsiguenga. Nobataiguéri omagaro
oboina natsipa. Nacantasanotabitaca
antagaisati ora yametaigaca
nomatsiguenga jiraisonori. 1>Carari
jirai, teraiquerai nine, igéquina
Tosorintsi, icoiguéna, icabintsasanténa.
Iroro yogabisaicotobiquina.
16Yoniaguénari Itomi, naniasantéri
nigéqueri ati icanta. Aitosati igdquina
Tosorintsi arota nongomantégotiri
Quirisito basiniatiqué matsiguenga ira
cagari jorio. Te nosamitiri pairiraca:
“¢Pairo nanganque?” 17 Teatisati najate
cara Jerosarénqué, te nanibatiri basini
iragatane ira yoguibaté Tosorintsi
igataiguéri, aito cara nidque Arabiaqué.
Aique nipigapaa Tamdasicoqué aisati.
18Cara, nogabisé maba osarini, aique
nidque cara Jerosarénqué, aro naniopéri
Sejas. Ocarati 15 cataguiteri
natiomoqueri. 1°Aisati naniaqueri
Santiago ireinti Atingomi. Te naneiri
basini irogomere Jesos. 20Iniaquina
Tosorintsi, igbque te nontsoiguema.
Aisonori oca nasanguenataiguémica.
21Aique aisati naquenagueque canta
quibatsipaguequé, Siria aisati Sirisia.
22Terai irogbiguena quemisantatsiri ira
botobiritaigari Quirisito cara Joreaqué.
23Patiro iquemocotaigabaquina
naquemisanque. Icantocoquina: “Jirai

iguisaigabitacai antagaisati, icogabeca
iripoguiriaigacai, carari yamai
ipasiniatitané, iquenagueque
matsiguengajeguiqué icomantégotéri
Quirisito”. 24Aro icaninabiritaiguéna
quemisantatsiri canta, icantaigué:
“Icaninatasanti Tosorintsi, yogabisaico-
tajiri Paboro”.

Aisati ipiganaja Paboro Jerosarénqué.

2 1Cara pabisanaque 14 osarini, aisati
nipiganaja canta Jerosarénqué.
Itsibatina Berinabé aisati natencari Tito.
2]gbtacaquina Tosorintsi caninataque
najate. Niatasitaiguéri ira obatacaganta-
tsiri opiguemisantane, te najatasitai-
gueri omagaro quemisantatsiri.
Nocomantasantaigapéri oca
nocomantapininquimica, aique
nosamitapéri: “¢Ocaninatico oca
nocomantaguetiri basiniati matsiguenga
ira cagari jorio? ¢Natsipiriasitaco?”
Yotabitobéna: “Jee, caninataque; te
pitsipiriasitima”. 3Pinetse, itsibatapéna
Tito. Cagari iriro jorio, carari te
ingantaigueri: “Caninataque pitotima”.
4Ainta inasegui quemisantomemega-
chari, icantaigabiténa: “Naro
popiguemisantane”, carari cagari. Te
ingaimirini; icasitapa arota irogéiguero
nogomeantane aroca nomoncarataiguiro
isanguenare Moisés. Icogabeca
nogometaiguerime cara iritotema
quemisantatsiri. Te irogbigue paniro
iragabisaicotajiri Jesoquirisito omagaro
ira quemisanqueri; teatisati irogdigue
cara Quirisito te irobomirintsitairo ora
yametaiga jorio. 5Te nanguemisantéma-
tiri ira cogabitacha matobitaiguena-
neme. Nocogasanti pigdtasantaiguero
ati ocanta abisaicoontaari Quirisito.

6Te ingomantématinaro pairoraca ira
obatacagantatsiri. Jemita iriro
irogomere Jesos jirai, te naguibatiri.
Teatisati iraguibatiri Tosorintsi.

¢Irirojeguico aisa icantaiguina nibega
naroegui; irianti matsiguenga? 7Te
iragataiguena pairoraca, iroonti
icanquena: “Obirosonori igdquemi
Tosorintsi cara pinguenguitsatomota-
guetiri basiniati matsiguenga ira cagari
jorio ati ongantima cara iragabisaicota-
jiri Quirisito. Aisa ocanta igaqueri
Peroro ingomantaguetiri nomatsigue-
ngasonori ira joriojegui”. 8Aisonori,
Tosorintsi igdqueri Peroro ingomantégo-
taguetiri Jesoquirisito cara
joriojeguiqué. Iriatisati Tosorintsi
agaquena naro nanguenguitsatomotai-
gueri matsiguengajegui cagari jorio.
9Piquemocotaiguéri Santiago aisati
Sejas (iriati Peroro) aisati Joan, iraegui
obatacagantatsi cara Jerosarenqué. Cara
igbigué iriro cara itasongobenquina
Tosorintsi, ydgacaninataigabaquina
naro aisati Berinabé, iquengaséretai-
guéna, icantaigué: “Aisonori,
acantobagaigaca. Aisa ocanta
naquenguitsatomotaiguéri joriojegui,
caninataque pijaigue obirojegui
pingomantaguetiri iraegui cagari jorio”.
10Patiro aisati icanquina: “Nocogaigué
pingéabintseri ira quemisantatsiri
cogachari pairoraca”. Nacaninatané
aroquenta nameca naro aisati
nomitocotaiguéri ira coguitiachari.

Paboro isintsitsaqueri Sejas cara
Antioquiaqué (Sejas iriati Peroro).

1 Carari cara idque Sejas cara
Antioquiaqué, icantaguequero ora te
onganinate. Iroro ora nipégatsatobicari
nasintsitsaqueri cara catingasatiqué
iriro. 12Cara yareca iriro, yapégotapéri
cagari jorio. Oca caninataque, carari
aique yaretaigaca Jerosaresati iragatane
Santiago. Itsorogobéri Sejas tenta
iraninte cara ingomantégotiri itsibatari
ira cagari jorio. Yogomeanté
Jerosaresati cara queroca omoncaratiro

isanguenare Moisés, quero abisaicoon-
taro. Yogomeque caninataque iritotima
antagaisati sérari quemisantatsiri.
Itsorogobérinta Sejas, ijocanéri basiniati
quemisantatsiri ira cagari jorio, paniro
yamai itsibatari joriojegui, yapégotairi
iriro. Oca te onganinate. 13Aique
yoguiataiganaqueri basini jorio
quemisantatsiri; icancari ibega Sejas,
ijocanéri ira cagari jorio itsorogaigué
rinta cara intsibatémari. Igétaigabitaca
cara icanque ora te onganinate, carari
pérosati icantasitaro. Aisati
icantacaqueri Berinabé te ongomeite.
14Aique nareca naro. Cara naniaigapéri
ira Sejas te intsibatimari basiniati
irapiguemisantane cagari jorio,
nigéqueri cara te iromoncaratiro ora
aisonori ongomantaguetiri matsiguenga:
“Paniro yogabisaicotaji Jesoquirisito;
tigueti abisaicoontimaro omoncaratiro
isanguenare Moisés”. Aro napatotaiguéri
omagaro quemisantatsiri. Nacanqueri
Sejas: “Te pingantiro caninari ora pigéti
ora yoniaguémi Tosorintsi jirai. Obiro
jorio, carari yamai te pomoncaratiro ora
isanguenare Moises pijocanéro; yamai
picancari ibega cagari jorio. Pinetse,
¢Pairo picocagobitiri ira cagari jorio
aisa ingantaiguémari ibegaiga jorio?
15Nasi noguiro, naroegui jorio. Teni
aisati nangantimari iraegui cagari jorio,
ira cantaguetiro te ongomeite tenta
irogétiri Tosorintsi jirai. 16Carari
nigbigué te pairi iraniacaninate
Tosorintsi cara imoncaratabecaro
isanguenare Moisés. Ig6ti Tosorintsi
cara te iromoncaratasantiro, ainiro
icantagueti te onganinate. Aisati
nigbigué cara pairiraca abentimarine
Jesoquirisito, imémari, inguemisan-
queri, aito cara iraniacaninatéri
Tosorintsi cantaca te ingantaguetémate
pairoraca te onganinate. Iniaqueri
caninari aisa icancari Quirisito caninari.

Iroro ora naquemisantobitaiguéri
Quirisito naroegui arota iraniacaninata-
santaiguena Tosorintsi. Quero
iquengairo ora nacantaguetomotiri.
Aisati te inguenguero nomoncaratiroca
isanguenare Moisés. Te iraniacaninatiri
ira moncaratabecaro ora ocanti
isanguenare Moisés”.

Ocari oca nacanqueri Sejas aisati
antagaisati nomatsiguenga jorio cara
Antioquiaqué.

Quero pogabisaicotajai isanguenare
Moisés.

17Pinetse. ¢Pairo nabentobitari
Quirisito? Nocogaigué iraniacaninatai-
guena Tosorintsi. ¢Teco ogometaiguena
isanguenare Moisés cara ainiro
nacantaguetomotiri? Iroro ora
nabentaguétaigacari Quirisito arota
irojocajinaro ora te onganinate.
¢Icantaguetico Quirisito ora te
onganinate? Tesonori, te ingantagueté
matiro, teatisati ingantaguetacaguina
naro te ongomeite. 18Aroque
nitsoinguéro isanguenare Moisés
queronta pogabisaicotina. Yamai arome
nangantimime: “Intsome omoncaratiro
isanguenare Moisés arota abisaicoontai-
maro”, pérosatime nangantaguetiro ora
te onganinate. 19Pinibatiro obiro, te
nangantiro naro: “Nomoncaraquero
isanguenare Moisés”. Pogomequina cara
quero nacantiro omagaro ocanti
isanguenare, aisati pogomequina
nanguemisantiri Tosorintsi. Iriro
caniatacaquina, aro natimobiqueri Iriro
yamai. Ipéicoqueri Quirisito icamaque.
Aisa nanganquimame nantsibatimarime
Quirisito corosiqué, aisatime naro
nangamaque, aisatime nangamobiquero
isanguenare Moisés, te nanguengairo,
teatisati nanguengairo ora nacantague-
tabeca jirai te onganinate. 20Yamai te
nanguemisantiri ira cantabiténa:

“Pinguemisantiro isanguenare Moisés,
aro pabisaicoontémaro”. Aisonori
natimi naro, carari te nantimasitima.
Itimacaquina Quirisito. Itimi naroica.
Natiomoqueri Iriro aroquenta coshoni
yoguéna; ipénaro Isére pinasérequina.
Aroquenta naquemisanqueri,
itimacaquina; yamai pérosati
naquemisantanéri, nanganquineri
omagaro icocaquina Quirisito Ira
camobiquina naro inintasanténanta.
21Te iratsipiriasitima Tosorintsi cara
icabintséna. Carari pijitaigabitaca aroca
pomoncaratiro isanguenare Moisés, aro
pabisaicoontémaro. Pabencaroca
isanguenare, tigueti ongantima
pinguemisantiri Quirisito. Carari
queroca piquemisantiri Iriro, itsipiriasi-
caro cara icamobiquemi.

Cara anguemisanque, coshoni pogacai
Isére Tosorintsi.

3 1Yamai, Garasiasati, te pigétocotai-
guema. ¢Pairi matobitaiguémi? Jirai
nocomantaiguémi catingasati cara
ipéicobiricai Jesoquirisito, iroro
yogabisaicoontaéi. Pigétabecaro, carari
yamai pomaguisantanairo
picométanaaro. 2Patiro nosamitaiguémi:
¢Pairo picanque jirai cara coshoni
pogaiguémi Isére Tosorintsi?
¢Aroquentaco pomoncarataiguéro
isanguenare Moisés, ipasitémiro Isére
Tosorintsi? ¢Teco imasitémiro cara
piquemisantobéro ora nocomantaiguémi
jirai? ¢Te pineicotima? 3Jirai
piquemisantaigué oquemisantacaque-
minta Isére Tosorintsi. ¢{Yamai pijitaigabi-
taca aiquero pinguemisantanétigue cara
pomoncaraquero isanguenare Moisés?
¢Omitocoquemico pingantaiguéro ora
icocaquemi Tosorintsi? Jirai, poparintan-
caro Isére Tosorintsi, ¢Yamai iroonti
pasiati piguengane? Teni. 4Tojai
yobomirintsitaiguémi matsiguenga

aroquenta piquemisanqueri Quirisito.
¢Pitsipiriasicaroco? éAroco pitsoingairi
Quirisito yamai, pijocanairi? Pinetse.
Najique pigdiguéro ora ipasitaiguémi
Isére Tosorintsi. Aisati itasongobentai-
guémi. ¢Pairo itasonganta? ¢Aroquentaco
pomoncarataiguéro isanguenare Moisés?
Teni. ¢Cagaroco itasongantimiro cara
piquemisantaiguéro ora nocomantégotéri
Quirisito?

Jirai Abaram iquemisanqueri Tosorintsi,
iroro iniacaninatancari.

6¢Teco aisati pingantaiguemari ibega
Abaram jiraisonori? Iquemisanquero
omagaro ora icanqueri Tosorintsi, iroro
iniacaninatancari cantaca te ingantague-
témate Abaram pairoraca ora te
onganinate. 7¢Yamai pairi matsiguenga-
tasanotacari Abaram? ¢Iriroco ira
osicotajiri, ira quemisantasanotéri
Tosorintsi? 8Jiraisonori ora Sanguenari
ocomantégotéri matsiguenga ira cagari
jorio, cara aiquenta inguemisantaigué,
aro iraniacaninataiguéri Tosorintsi.
Icomantéri Abaram:

Piquemisanquina, iroro
naniacaninatanquimi. Aisati
basiniati matsiguenga, cara
inguemisanquina cantaquibi
obiro, nagabisaicotaiguéri.

9Aisa icanta Tosorintsi itasongobentai-
guéri antagaisati quemisantatsiri,
itimacagajiri, aisa icantaigari ibega
Abaram. 19Carari iraegui cogabitacha
iromoncaratiro isanguenare Moisés,
irabisaicoontimaro, iroonti iratsipiriasi-
quimaro tenta ingantiro omagaro.
Iridigué Sharincabeniqué. Ocanti
Sanguenari:

Iratsipiriacaqueri Tosorintsi iraegui te
iromoncaratiro omagaro ora
ocanque isanguenare Moisés.

11pinetse. Te pairi moncaratirone
Sanguenari. Quero pijiti pomoncarata-

santiro pabisaicoontémaro. Quero
iniacaninatasitari pairiraca Tosorintsi.
Icanque Sanguenariqué:

Ira patiro iquemisanquina, aro
naniacaninatéri cantaca te
ingantaguetématiro te onganinate,
aisati nantimacagajiri yamai yaca
quibatsica, pérosati ingantima
intime Jonogaguitequé.

12Aisati isanguenare Moisés te
ogometdi anguemisantiri Tosorintsi arota
iragabisaicotajdi, iroonti pogomecai:

Aroca pérosati omoncaratasantiro
ora ocanti, aro abisaicoontémaro.

Ora icancai Quirisito.

13Jirai te omoncaratiro isanguenare
Moisés, iroro ajataguéqueme aiquero
Sharincabeniqué, carari imoncaratasan-
téro Jesoquirisito ora Sanguenari,
imoncaratasantobicdiro cara icamobicai.
Iroro yogabisaicotaguétajai Tosorintsi.
Icasitigatéri Itomi arota quero
icasitigatai eiro. Icancdiro cara ocanti
Sanguenari jirai:

Tosorintsi ingasitigatéri antagaisati
ira péquégoténguichane
anchatoqué.

14Aro Quirisito icamobitaiguéri
omagaro matsiguenga, jorio aisati
cagari jorio, arota iromoncaratiro ora
icané Tosorintsi icanqueri Abaram jirai:
iragabisaicotajiri iraegui quemisanque-
rine. Iroro yogabisaicotaguétajdi yamai.
Aisati Isére Tosorintsi, coshoni pogacai
cara aquemisanqueri. Iroro icasijaqueri
Abaram jirai, aisati asiegui eiro
quemisanqueri Tosorintsi cantaca cara
iquemisanqueri Abaram.

Ora icanqueri Abaram Tosorintsi jirai.

15pinguengaiguero, nopiguemisanta-
cagane, oca nametaigaca. Irog6tobéma
poro matsiguenga cara pénibaque
ingamaque, aro inguianquima imanajiri

poro ira ininti ora yasinta. Aro
irisanguenaté iroquero iripajiro ira
irojocanaine pairoraca. Iroroque oca
sanguenari quero pairi pasiniatitémata-
jirone. 16Aisati icanqueri Abaram
Tosorintsi: “Cara pinguemisanquinaca,
aro nagabisaicotajimi”. Aisati icanqueri:
“Aiquenta nagaqueri pomatsiguenga
iragabisaicotaiguéri antagaisati
quemisanquerine”. Pinetse, te ingante:
“Nagataiguéri tojai Agabisaicoontatsiri”.
Paniro icomantégotéri Ira Quirisito.
17Pinetse. Jirai aiti ora icantasantéri
Abaram Tosorintsi. Icanqueri cara
teraiquerai ine isanguenare Moisés.
Aique pabisé osarini ocarati 430, aro
Tosorintsi isanguenatacaqueri Moisés.
Te imasiniatitiro Tosorintsi ora
icantasanté Abaram jirai. Te
iromatobitiri. 18Arome ingogueme
Tosorintsi omoncaratirome eiro
isanguenare Moisés arome abisaicoonté
maro, quero acantarime Abaram. Carari
te iromoncaratiro iriro tenta ine. Te
ingantiro ora ocanti isanguenare Moisés,
iroonti iquemisanqueri Tosorintsi Ira
cantéri: “Nagabisaicotajimi”.

19Aro. ¢Pairo pinobique isanguenare
Moisés? Pigbtacagaigacai aitiro
acantaguetiro ora te onganinate, arota
ongogaigueri Ira agabisaicotajaine.
Aique ipoque Quirisito, yamai te
nongogajiro isanguenare Moisés.
Quirisito Irianti imatsiguenga Abaram,
Ira icomantégoté jirai Tosorintsi:
“Aiquenta nagdquemiri Agabisaicoonta-
tsiri”. Aisati nongomantémiro oca:
Tosorintsi igdqueri ironomire:
“Pingomantiri Moisés Nanibare”. Aique
Moisés yogaguineri imatsiguenga
Irinibare Tosorintsi. 20Irari Abaram
inibatéri Tosorintsi catingasati, tigueti
agaguinerine Irinibare Tosorintsi. 21Jirai
icanqueri Abaram Tosorintsi: “Cara
pinguemisanquinaca, nagabisaico-

quimi”. Aique Tosorintsi isanguentaca-
queri Moisés. ¢Aroco yamai isanguenare
pipégatsacaro ora icanqueri Abaram
Tosorintsi jirai? Tesonori. Yamai
igbigué eiro quero abisaicoontaro
isanguenare Moisés, tenta oganinatasan-
tai. 22Pogomeanti isanguenare cara
aitiro acantaguetiro te onganinate, tenta
angantobintiro ora icocacdi Tosorintsi.
Carari aitosati icantaigacdi Tosorintsi:
aroca anguemisanqueri Jesoquirisito,
aro iragabisaicotajai.

23 Jirai, tojai opomiritacacai
isanguenare Moisés, aisa acanta eiro
iromingaga. Aisati ocantaro ora
omisantaigacdi irooti cara ipoque Ira
aquemisantaigué. 24Aisati isanguenare
Moisés posiacari ogomeantatsiri;
pogomecdi cara aitiro acantagueti ora te
onganinate arota ongooguiri
anguemisantiri Quirisito, iraganinasére-
tacai cantaca te angantaguetématiro ora
te onganinate. 25Yamai igbiguéri
Quirisito eiro, aquemisanqueri. Aroque.
Te aninte yamai ogometdi anguemisan-
tajiro. Aroque omoncaraca isanguenare
Moisés.

Eiro quemisantatsi, acantari Abaram.

260birojeguinta quemisantaiguiri
Jesoquirisito, itomintaiguémi Tosorintsi.
27 Antagaisati obiro pobaotisabiritaiga-
cari Quirisito, pomatsiguengatacari
aisati picantaigari ibega Iriro.
Onganquima cara oguémaro irorai
manchaguintsi. Aro irogétocotaiguémi
basini matsiguenga te inguemisante
cara obiro irasi Quirisito. 28Yamai
picarataigui jorio aisati ira cagari jorio,
ibimantaga aitosati cagari ibimantaga,
sérari aisati tsinane, omagaro:
pomoncaratobaga piquemisantiri
Quirisito, yapatobentaiguémi. Aroca
pomatsiguengatacari Iriro, aisati
pomatsiguengatobaga obirojegui

ipanirootitaiguéminta Quirisito. 29Aisa
ocanta, aroca piquemisanqueri
Quirisito, picantaigari Abaram. Iritsita
quemisanqueri, aique antagaisati
quemisantatsiri. ¢Teca jirai icanqueri
Tosorintsi: “Pinguemisanquenaca, aro
nangantocobintémi”? Irootisati
icantaiguémi yamai obiro, quero
yamatobitimi. Iroro posiaguécari
Abaram cantaquibi irasi ianiquite.

Ati acantaigabita jirai, terai
iriboque Quirisito.

4 1Pigétocotiri yameta casintague-
tacha. Irineca itomi, icoque imeri
antagaisati ora yasintagueta. Aro
icantiri imatsiguenga: “Aroca
nangamaque, pingdbintseneri notomi
omagaro nasintagueta. Cara iriquibiané,
aro pomairi antagaisati”. Aro icoque
imairi itomi antagaisati irirota
casintajimarone omagaro, carari
ainiroquerai ijaniquiti, teraiquerai
irogéte iromisantiri iguireguite. Cara te
iranintacaguiri iromeraro iromisantiro
irasi onamitari, aisa ocanta te
iranintacaguiri itomi iromisantiro
iraisati irooti cara iriquibiané. 2Ainta
omisantiri janequi aisati iriati
omisantineri ora yasinta. Cara
omoncarapéma ora yotsatané iriri jirai,
aro imairi antagaisati. 3Aro acantabeta
eiro jirai teraiquerai iriboque Quirisito.
Pomisantabitacai isanguenare Moisés:
pogometaigabitai acantaigabita
pomirintsitaguetatsiri. Aisati
aquemisantaigabitaro irogomeantane
ora yametaiga matsiguengapague,
ipomirintsitai. 4Pabisé tojai osarini, aro
omoncaraca ora yotsatané Tosorintsi.
Igaqueri Itomi, otsomaaqueri tsinane,
jorio inabitapa, ipomiribiricairo
isanguenare Moisés, imoncaracdiro.
5]gbigué eiro opomirintsitacaro
isanguenare Moisés te angantobintai-

Garasiasati 3, 4

guero. Aisa acantaigabitari ibimantaga,
carari yamai te, aique yogabisaicotajai
Quirisito, aisati itomintasanotaigacai
Tosorintsi. Yamai eiroegui itomi, iroro
igataguécdiro Isére Itomi pinasérecdi,
coshoni pogacdi. Iroro yamai pogomecai
anganqueri “Pabati Tosorintsi”.
7Yamaica cagari obiro ibimantaga;
yamai obianti itomi Tosorintsi.
Icébintsasantémi, aiti icasijaquemiro
omagaro imémi aiquenta obironta irasi
Quirisito.

Aroca omomirintsibenquimaro
isanguenaquineri joriojegui Moisés,
anganquimari ibimantaga.

8Jirai te pigétaigabitimari Tosorintsi,
pijitosorintsitasitari ira yobetsiqué Iriati.
Pamanocotasitari carari te inguemimi,
teatisati irotopitimi tenta intosorintsite.
9Carari yamai pigétocoiguéri Tosorintsi
Irianti Tosorintsisonori, aisati Iriro
igéiguémi. ¢Pairo picogobiti
pingantajima pibega jirai? {Picoque
aisati pingantajimari ibega ibimantaga?
¢Pairo pinguemisantobitasitimari cagari
Tosorintsi? Quero yogabisaicotimi.
100birojegui picantaguetasitaro jiesita
cataguiteripaguequé aisati manchacori-
paguequé aisati osarinipaguequé,
pairoraca jiesita. Picantaguetasitabecaro
aronta picogabeca iraniacaninataiguemi
Tosorintsi. 11Notsorogaséretocoquemi
yamai aroca natsipiriasita cara
nopomirintsibenquemiro nocomantégo-
téri Quirisito.

Iquengagueca Paboro.

12Yamai, nopiguemisantacagane,
pingantaiguena nibega naro: quero
popomirintsibentajaro isanguenare
Moisés. Jirai nopomirintsibentabecaro
naro, carari nojocajiro, yamai
nacantaiguémi pibega obirojegui jirai,
te pomomirintsitimaro tenta pigétiro.

Cara nidtasitaiguémi jirai, te pitsoingai-
gabaquina. 13Pig6igué jirai nocomantai-
gapémiro ora Caninaro Nibarintsi, ati
ongantima iragabisaicoquemi
Jesoquirisito. Pinguengaiguena cara
naquenguitsatomotaiguémiro iroontita
najanaitapé cara obirojeguiqué. 14Jirai
pitsorogaiguéri janaitatsiri, carari te
pomingobéna naro. Caninasati
pogasobicobéna, aisa cantaca naro
irisaanganetsite Tosorintsi cara
pingabintsabaqueri. Aisati padgacanina-
tobéna aisati cantaca naro Jesoquirisito
cara pagacaninatobéri Iriro. Te
pitsoingaigabaquina. 15Jirai
picaninabentaigabaquina. ¢Pairo te
pinganinabentobitobaina yamai? Jirai
picébintsasanoigabaquina. Arome
nanganquimime: “Paguinaro piroqui,
pomenaro”, arome pomenaro. Nigéque
tojai pinintasantaiguéna jirai. 16¢Yamai
pairo piguisabiriquina? ¢Aroquentaco
catingasati nacantaiguémiro ora
aisonori?

17Ira matobipémi iroonti icoque
pinganinabentiri iriro, carari quero
imitocotimi. Icoque pitsoingaiguena
arota pinguemisantiri iriro, piniacanina-
taigueri iriro, carari itsoigani. 18Pinetse,
caninataque aninti angabintsabaca-
guima, quero amatobitobaca.
Caninataque angabintsabacaguima cara
nantsibatimica aisati cara queroca nini
naro. 1Naqueincotaiguimi
cantaquibinta najaniquite aroquenta
naquemisantacagaiguémi jirai. Yamai
naquengaséretégotaigaimi terainta
pomoncaratiro ora icocagaiguémi
Quirisito, terainta pingantimari ibega
Iriro. Yamai pérosati natsipiriobenta-
némi cantaquinanta piniro pérosati
naquengaséretégotanémi irooti cara
pingantasanotanémari Quirisito.
20Nocogasanotabitaca nantiomoqui-
mime, aro caninasati nanibataganai-

mime. Yamai teni nogétocotimi
pairoraca nanganquimi cara
nomitocotaiguemi.

Queroca omoncaratasantiro isanguenare
Moisés, quero abisaicoontaro, carari
anguemisantirica Jesoquirisito,
iragabisaicocdi.
21Aroca pijitabeca pomoncaraquero
isanguenare Moisés ora pabisaicoon-
tima, pingomantina: ¢Pigétasantiro ora
ocanti isanguenare? 22Qcanti ainta
piteni itomi Abaram. Paniro
itomintancaro ironomire. Ira basini asi
iinasonori. 23Ira otomi ironomire ibogué
icantasanotacari omagaro basini
janequijegui. Carari cara inasitaca Isac
otomi iinasonori antiasiporo, ora
icanque Tosorintsi jirai: “Aro irinaje
pitomi”. Irooti cara omoncaraca
Irinibare Tosorintsi cara ibogué otomi.
24-25ppsjacaganta oca pite tsinane.
Paniro ojita Agar iroonti onamitaga.
Posiacagantacaro iroro opomirintsiben-
taro isanguenare Moisés.
Isanguenaquero iriro ora icantasantéri
Tosorintsi cara otisiqué ora jitacha Sinai
cara Arabiaqué. Aisati otomi
yosiacagantari joriojegui timaguetatsi
yamai Jerosarénqué: itsipiriasitaigaro
ipomirintsibentaigacaro isanguenare
Moisés, omagaro, arota iraganinatiri
Tosorintsi. 26Carari ainta basini tsinane,
iinasonori Abaram ora jitacha Sara.
Cagaro onamitaga. Posiacagantéi iroro
eiroegui sobiaquenguitsine basiniatiqué
Jerosarén inatsi canta Jonogaguitequé,
canta antimasanoiguéro. Cagari eiro asi
onamitaga, te omomiritsibentimaro
isanguenare Moisés; aitosati quero
opomirintsibentaro. 27Irootisati
isanguenatocoque Isaias jirai:
Pisirabarotabitaca, obiro
canténguicha yamai
pinganinatanae. Te pinee

pintsomae pitomi, carari
pingaigatanétigue; iromitojaiga-
naquemiri pijaniquite, carari ora
ponamire quero itojaigui
ojaniquite.
28Yamai, nopiguemisantacagane, eiro
acancari Isac. ¢Teco jirai icanqueri
Abaram Tosorintsi cara terai irinémate
itomi: “Intojaiganaque pitomijegui
ingantaiganaquimaro omaniqui”?
Aroqueque intiasiparitasanoté Abaram,
carari iquemisanquero Irinibare
Tosorintsi. Aro Tosorintsi ipéri itomi,
ira Isac. Aisa ocanta cara
aquemisanqueri Tosorintsi eiro,
itimacagajdi. 2%Jirai ira Isimael, otomi
onamitaga, iguisapininqueri ireinti, Isac,
ira ipéri Abaram Tosorintsi. Aisa ocanta
iraegui cogatsi moncaratirone
isanguenare Moisés iguisapinincdi eiro
quemisantatsiri aroquenta itimacagajai
Tosorintsi Isérequé, coshoni pogacai.
30Aro ocanti Sanguenari:

Icanqueri Abaram Tosorintsi:
“Pigétajiro ora ponamire aisati
otomi, ojaque jaanta. Ira Isimael
quero icantari otomi pijinasonori,
quero yagarantiro ora pomeéri
Isac aiquenta”.

31Pinetse, nopiguemisantacagane; te
omatsiguengatimaro ora onamitaga
quero opomirintsibentaro isanguenare
Moisés. Irianti omatsiguengataca
itomisonori Abaram, ira Isac.
Aquemisantiri Tosorintsi, iroro
itomintaguécai.

Pingoiganontima: teca pininte
pomeguima jorio, aro pinguemisantiri
Quirisito.

5 1Jirai yogabisaicotajai Quirisito,
iroro yamai caninataque
aguiatasanotairi. Te iraninte
angantimari ironomitaga. Quero picogui
iromeratétimi pingantiro pairoraca ora

Garasiasati 4, 5

pabisaicoontéma. 2Pinguemisantasan-
tina. Naro Paboro nongomantaiguémiro
oca: aroca pitotima cara yametaiga
jorio, pijique ogabisaicoquimi,
pitsipiriasicaro cara pabentabecari
Quirisito; quero icantiro yogabisaico-
timi. 3Nongomantaigaimi aisati: aroca
pitotima arota pabisaicoontimaro, aisati
caninataque pomoncaratasantiro
antagaisati ora ocanque isanguenare
Moisés, potsatenguiro. Queroca
pomoncaratiro omagaro, quero
pogabisaicotimi. 4Aroca pininti
pomoncarataiguero Sanguenari arota
iraniacaninataiguemi Tosorintsi, aroque
pijoquero cara icdbintsabitémi. Aroque
pijocajiri Quirisito pitsoinguéri. >Carari
aquemisantaiguéri Quirisito eiro,
anintacaguiro Isére Tosorintsi ogomecai,
igbigué iromoncaratiro Tosorintsi
antagaisati icancai. Igbigué aiquenta
iraganinatasantacdi. *Aroca piquemisan-
queri Quirisito, jemita pitoca jirai, aisati
jemita teca pitotima. Te inguenguero
oca Tosorintsi. Aroca piquemisanqueri
Quirisito, aro pinintaiguéri basini
matsiguenga. Irooti oca icocaquemi
Tosorintsi.

7Jirai caninasati piquemisantaigabi-
taca. Poguiatasanoigabitacaro ora
aisonori. ¢Pairiroco jocaquimiro yamai
cara piquemisantabeta? 8Te irojocagui-
miro Tosorintsi. Iroro icoigaguétémi
iragabisaicotajimi. Aitica arosata
piponganta pan, aro oponcaganéro tojai,
otsatenganéro omagaro. Aisa ocanta
aintaca paniro matobiantatsiri,
iromatobitaiguéri tojai matsiguenga.
10Naséretacari Tosorintsi cara
ingueancagaiguémi ora naquenga naro.
Teni nog6te pairiraca matobiquimi,
carari ingasitigatéri Tosorintsi. 11 Arome
nongomantaguequerime matsiguenga:
“Pitotima, aro pabisaicoontémaro”,
¢Pairo icantaguebiriquina catsimari

joriojegui yamai? Quero pini ora
inguisantaiguena. Carari itsoigani ira
cantégotina negaca. Catingasati
nocomantaguequeri matsiguengajegui:
“Aroquenta icamobicéi Quirisito
corosiqué, aro iragabisaicotajimi cara
pinguemisanqueri”. 12Ainta cantabitimi:
“Pitotima cara yametaiga jorio”, tojai
yaserigaiguimi, yamatobitimi.
Nocogabeca iritotaiguema iriati.

Aroca pinintobagaiguema, antagati.

13Yamai, nopiguemisantacagane,
nongomantaiguémi cara icoigaiguémi
Tosorintsi iragabisaicotajimi, te
iranintacaguimi pomomirintsibentimaro
isanguenare Moisés. Yogabisaicoquemi,
carari te iranintacaguimi pingantiro
pairoraca picogui obirojegui.
Icocaquemi pinintobagaiguema
omagaro, aisati pomitocotobagaiguema.
14]canque Tosorintsi jiraisonori, aisati
isanguenaquero Moisés:

Pinintiri basinipague pitimanami-
tane pibega cara pininta obiati,
aitosati pingéabintseri.

Aroca anganquero oca, caninataque.
Antagati, moncaraca. 15Iroro
canténguicha piguisabacagaigaca, tojai
picatsimatobaca cantaca cara
pitsicobagaigaca, aisati pipégatobaca.
Aroca pingatsimataigue, aro popoguirio-
baganéma; quero picantiro ora
piquemisantaigui.

Ora ocogabeca eiro, aisati ora ococacai
Isére Tosorintsi.

16Nongomantasantémi: pinguemasére-
tiro Isére Tosorintsi cara
pogometaiguémi pairorapagueraca
pinganque. Quero picantiro ora
picogabeta obiro ora te onganinate.
17 Aiti ora te ongomeite picogabeta
pinganquerome obiro; aisati aiti
ococaquemi Isére Tosorintsi

ongantacaquemi pinanquiminta Isére.
Te omoncaratobaguima, pipégatobaca.
Pinasitagueca, iroro te pingantobinta-
guétiro ora caninaro picogabeca
pinganqueme caninaro. 18Aroca
pinguemisanquero Isére Tosorintsi cara
ongantacaquemi ora pinganque, quero
piquenguiro pomoncaratiro isanguenare
Moisés.

19]gétasantaigué eiro ora te
onganinate icantaguetopianti
matsiguenga ira terai inguemisantiri
Quirisito. Iniobintiro sérari cagaro iina.
Oniobintiri tsinane cagari ojime,
iquenganeintaguetiro pairorapagueraca
quimingaro, icantaguetiro te
iripasiguite. 20Yobetsiquéri yosiacagan-
téri pairiraca ijitosorintsitasitaguetari,
yamanocotasitari ibabane, cagari
Tosorintsisonori. Imatsitanti aisati
yamatobiantaro anchasi. Iguisabacaga,
iguisatsatobaca, ijonobaga, inebetaro
pairoraca yasinta basinipague;
omanapague iguisaca, icogasanti
irobatiri pairiraca, te inguengaiguema,
itsipariobaganaca. 2!Inintéri iradgatiri
casintaguetacha, yéganti, isinguiténta,
yapasanté, aisati tojai basini te
ongomeite. Jirai nocomanténtimi:
“Arotasha pine. Aroca picantopiantiro
omagaro ocapague, quero picantiro
piéti cara iragdantanequé Tosorintsi
cara itimi”. Yamai nagatsitaimiro:
“Pigamema arota quero pintiro ora te
onganinate”.

22-23Carari Isére Tosorintsi pogomecai
omitococai cara anintobaganéma,
anganinaigué, antimacagobaguima
caninasati aroquenta omagoriaséretaca-
cai, quero aguisabacaga, antsinisati
angantobaguima, angabintsabacaguima,
aisati poganinatdi, ocantacacai quero
amatobianti aisati coshoni oguiri
Quirisito, quero aquenga eati caninari,
iroro quero ipégatobintobaga, quero

acantaguetiro te onganinate ora
ocogabeca antirome. Ocapague te
ometopitairo isanguenare Moisés. 24Ira
péquégotacha corosiqué icamaque, te
irantaje aisati. Cara aquemisanqueri
Jesoquirisito acanca eati péquégotacha,
osiacagantaca acamaqueni, tigueti
ongantima ongogaje antairo te
onganinate. Aisa ocanta acamobiquero
ora ameta jirai. 25Carari aroquenta
otimacagajai aisati Isére Tosorintsi,
pogomecdi pigétacacai aitosati
angantiro caninari. Intsome angantiro
pairoraca ococacai. 26Quero oguibata
eati, quero aguisagari basinipague.
Querootisati ojonobaga.

Omitocotobaguimata.

6 INopiguemisantacagane, aroca
piniaqueri popiguemisantane
icantaguetiro ora te onganinate,
pomaniro Isére Tosorintsi oniaguémi
cara pomitocotiri. Quero piguisiri,
antsinisati pinibatiri, piganinatairi.
Pigamema quero intaguimi obiro
camagari ora te onganinate.
2Pingébintsabacaguima, pomitocotoba-
guima. Aro pingantiro ora yogometaigai
Quirisito. 3Aintaca paniro quingacha:
“Nasintsiséreti, quero nacantaguetiro te
onganinate, te naninte iromitocotina
naro pairiraca”, aro iriati matobitacha,
te inganinasérete. 4Pinguenguema.
Pigbcaca caninarica ora picantagueti.
Aroca caninari, pinganinatané. Quero
poguibata, quero pomoncaratari basini,
quero pitsoinguiri basini. >Antagaisati
paniropague irotopitimaro irasi irantane
ora irog6ontémaro Tosorintsi.
6Caninataque omapinintiri ira
ogometdi Irinibare Tosorintsi ora
coguitiomotari. Te ongogue ingoguitio-
motai pairoraca. Caninataque ira
quemisantatsi ingébintsaigueri
imaigueri. 7Pigamaiguema. Quero

pamatobitaiga obiatiegui. Tosorintsi
quero inintacaguiri isérontari pairiraca.
Quero pitsoinguiri. Nosiacagantémiro:
pairoraca imanguité matsiguenga,
irootisati oguitso irdgaje. 8Aroca
ingantopiantiro ora te ongomeite,
iroonti ora icogabeta iriati, aro iriaté
cara Sharincabeniqué iritaguéma. Irari
aroca ingantopiantiro ora ococaqueri
Isére Tosorintsi, iriaté Jonogaguitequé
cara pérosati intimaque. °Quero operata
acantiro ora caninari. Aroca
angantopiantiro caninari pérosati,
aiquenta imadiro Tosorintsi ora
caninaro. 1°Aro caninataque
angabintsaigueri omagaro matsiguenga,
carari caninatasantaque aiquero
ajatanétigue angabintsaigueri
opiguemisantane.

Icarantéro Paboro isanguenare.

11Naro Paboro nasanguenaquemiro oca:
piniaquero oquibe nasanguenare. 12Ira
cogaquimi pitotaiguema, patiro icoque
iraniacaninatiri imatsiguenga ira jorio. Te
iraninte inguisaigueri. Arome
inganquimime negaca: “Pinguemisantiri
Quirisito icamobitaiguémi corosiqué, irooti
iragabisaicoontimi”, aro inguisaiguérime
jorfo. 13Ira ogometaiguémi, “Pitotima”, te
iromoncaratiro iriati isanguenare Moisés,
carari icogabeca pitotaiguema arota
iraguibatanquimaro. Ingantocotaiguémime
imatsiguenga: “Pinetse, nototacacari tojai
Garasiasati; yamai iquemisantaigué aisa
ocanta ora naquemisantaigué naroegui”.
14Carari te onganinate naguibatima naati,
iroonti nacaninabiriqueri Atingomi
Jesoquirisito, Ira péquégoténguicha cara
corosiqué. Yamai naquianca cantaquina
nipéicocani, nacamobiquero ora te
onganinate ora icogueti matsiguenga te
inguemisante. Yamai teni nanguengairo
ora te ongomeite. 15Quero yabisaicotasita
antagaisati ira totacha, querootisati

yabisaicotasita iraegui te iritotima. Patiro
caninataque intimacagajai Tosorintsi cara
anguemisanqueri Jesoquirisito, aro
iragabisaicotajéi, imasiniatitajii. 1°Aroca
piquemisanquero oca nocomantaiguémica,
aro imatsiguengataquemi Tosorintsi,
ingantaiguémi igoigane. Aisati nocogui
iromagoriaséretaquemi Tosorintsi,
intimacaquemi caninasati, aisati
ingantaneintégotaiguemi.

17Yamai nocogui quero paserigaina
aitosati, querootisati pipégatsatina.
Nigétacaquimi ora nantineri Atingomi
Jesos, iroro iguisaigaguéténa tsoengatsiri,
yamasitacaquina nobatsaqué.

18Yamai, nopiguemisantacagane,
nocogui ingabintsaséretaiguemi
Atingomi Jesoquirisito.

Aro ocarati ora nasanguenataiguémi.
Paboro

